
O‘ZBEKISTONDA SOLIQ MA’MURCHILIGI 
STRATEGIYASINI TAKOMILLASHTIRISH 

MASALALARI VA ULARNI YECHIMLAR

Normurzayev Umid Xolmurzayevich
Yirik soliq to‘lovchilar bo‘yicha inspeksiya soliq bosh inspektori, i.f.d.dotsent,

ORCID: 0009-0001-0130-8766 
E-mail: Umid.Normurzayev@soliq.uz

Annotatsiya. Ushbu maqolada O‘zbekiston Respublikasida soliq ma’murchiligi tizimini transformatsiya qilishning strategik 
yo‘nalishlari tadqiq etilgan. Tadqiqot davomida soliq to‘lovchilarga xizmat ko‘rsatish sifatini oshirish, yashirin iqtisodiyot 
ulushini qisqartirish hamda raqamli texnologiyalarni joriy etish masalalari tahlil qilingan. Shuningdek, maqolada soliq 
nazorati jarayonlarini avtomatlashtirish va inson omilini kamaytirishga qaratilgan mualliflik takliflari hamda ilmiy asoslangan 
yechimlar ilgari surilgan.

Kalit soʻzlar: soliq ma’murchiligi, strategik rivojlanish, raqamlashtirish, yashirin iqtisodiyot, soliq nazorati, xavfni tahlil 
qilish, soliq islohotlari.

Abstract. This article examines the strategic directions for transforming the tax administration system in the Republic of 
Uzbekistan. The study analyzes issues related to improving the quality of services provided to taxpayers, reducing the 
share of the shadow economy, and implementing digital technologies. The paper also proposes authorial recommendations 
and scientifically grounded solutions aimed at automating tax control processes and reducing the influence of the human 
factor.

Key words: tax administration, strategic development, digitalization, shadow economy, tax control, risk analysis, tax 
reforms.

Аннотация. В данной статье исследуются стратегические направления трансформации системы налогового 
администрирования в Республике Узбекистан. В ходе исследования проанализированы вопросы повышения 
качества обслуживания налогоплательщиков, сокращения доли теневой экономики и внедрения цифровых 
технологий. В статье также предложены авторские рекомендации и научно обоснованные решения по 
автоматизации процессов налогового контроля и снижению влияния человеческого фактора.

Ключевые слова: налоговое администрирование, стратегическое развитие, цифровизация, теневая экономика, 
налоговый контроль, анализ рисков, налоговые реформы.

K I R I S H
Zamonaviy bozor iqtisodiyoti sharoitida davlat budjeti daromadlarining barqarorligini ta’minlash hamda 

tadbirkorlik muhitini yanada yaxshilash bevosita soliq tizimining samaradorligiga bog‘liq. O‘zbekiston 
Respublikasining Yangi taraqqiyot strategiyasida belgilangan vazifalar doirasida soliq yukini kamaytirish va 
soliq ma’murchiligini soddalashtirish ustuvor yo‘nalish sifatida qaralmoqda.

Hozirgi kunda soliq organlari faoliyatini “soliqchi — ko‘makchi” tamoyili asosida takomillashtirish, soliq 
to‘lovchilarning huquqiy madaniyatini oshirish hamda soliq tizimini bosqichma-bosqich to‘liq raqamlashtirish 
muhim ahamiyat kasb etmoqda. Shu bilan birga, amaliyotda yashirin iqtisodiyot ulushining mavjudligi, soliq 
nazoratida inson omilining saqlanib qolayotgani hamda axborot almashinuvi jarayonlaridagi ayrim tizimli jihatlar 
sohani yanada takomillashtirish zaruratini ko‘rsatadi.

Ushbu maqolaning maqsadi — O‘zbekiston soliq tizimida mavjud jarayonlarni ilmiy jihatdan tahlil qilish 
hamda xalqaro tajriba asosida soliq ma’murchiligi samaradorligini oshirishga qaratilgan ilmiy-amaliy takliflarni 
ishlab chiqishdan iborat.

M A V Z U G A  O I D  A D A B I Y O T L A R  S H A R H I .
G‘arb iqtisodchilari — S. Fisher, R. Dornbusch va R. Schmalensee [1] fikricha, soliq siyosati mustaqil 

tushuncha sifatida emas, balki fiskal siyosat tarkibiy qismi sifatida ko‘rib chiqiladi. Ularning ta’kidlashicha, fiskal 
siyosat davlatning o‘z daromadlari va xarajatlari bo‘yicha qaror qabul qilish jarayonini ifodalaydi hamda soliq 
siyosati aynan shu siyosatning muhim elementlaridan biri hisoblanadi.

A.V. Aronov va V.A. Kashin [2] esa maksimal soliq siyosatining mazmunini soliq siyosatining asosiy 
strategiyalaridan biri sifatida talqin qiladilar. Ularning fikricha, ayrim holatlarda soliqlar sonini ko‘paytirish, soliq 
stavkalarini oshirish hamda soliq imtiyozlarini qisqartirish davlat fiskal siyosatining strategik maqsadlariga 
xizmat qilishi mumkin.

I.A. Mayburov [3] soliq islohotini soliq tizimini tubdan takomillashtirish va uni davlat soliq siyosatining yangi 
mazmuniga moslashtirish jarayoni sifatida izohlaydi.

N.M. Dementeva [4] soliq siyosatini davlat iqtisodiy siyosatining muhim ifodasi sifatida baholaydi hamda 
uning mustaqil ahamiyatga egaligini ta’kidlaydi. Uning fikricha, soliq siyosati soliqlar nazariyasining ilmiy 
asoslariga tayangan holda shakllanishi lozim. Amalga oshirilayotgan soliq siyosatining natijalari esa davlatning 
iqtisodiy siyosatida zarur tuzatishlar kiritish, shuningdek, soliq tizimini takomillashtirish yo‘nalishlarini belgilashga 
xizmat qiladi.

Karp M. V. [5] soliq siyosatini davlatning o‘rta va uzoq muddatli istiqboldagi umumiy moliyaviy siyosatining 
tarkibiy qismi sifatida baholaydi. Unga ko‘ra, soliq siyosati soliq sohasidagi davlat faoliyati konsepsiyasi, soliq 
mexanizmi hamda soliq tizimini boshqarish jarayonlarini o‘z ichiga oladi.

O. Sitnikova [6] konsolidatsiyalashgan soliq to‘lovchilar guruhini shakllantirish masalalariga e’tibor qaratib, 
bunday guruhni tashkil etishda aktivlarni tan olish yoki ularni maxsus qayta baholash zarurligini ta’kidlaydi. 
Shuningdek, guruhga kirishdan oldin korxonalarning zararlarini hisobga olish tartibini ishlab chiqish hamda 
konsolidatsiyalashgan soliq to‘lovchining moliyaviy-xo‘jalik faoliyatini yagona iqtisodiy subyekt sifatida xalqaro 
darajada e’tirof etilishiga alohida ahamiyat berish lozimligini qayd etadi.

Yu. Darkina [7] yirik soliq to‘lovchilarning o‘ziga xos xususiyatlarini tahlil qilib, ularga katta hajmdagi pul 
oqimlari, keng ko‘lamli hujjatlar aylanmasi, turli tarkibiy bo‘linmalar integratsiyasi orqali soddalashtirilgan soliqqa 
tortish tizimidan foydalanish hamda mamlakat ichida va xalqaro miqyosda turli kompaniyalar bilan hamkorlik 
aloqalarining mavjudligi xos ekanligini ta’kidlaydi.

T A D Q I Q O T  M E T O D O L O G I YA S I
Mazkur tadqiqotda O‘zbekiston Respublikasida soliq ma’murchiligi tizimini takomillashtirish va uning 

strategik rivojlanish yo‘nalishlarini aniqlashga qaratilgan ilmiy-uslubiy yondashuvlardan foydalanildi. Tadqiqot 
metodologiyasi kompleks yondashuv asosida shakllantirilib, nazariy, empirik hamda tahliliy metodlar uyg‘unligiga 
tayandi.

Tadqiqot jarayonida avvalo soliq siyosati va soliq ma’murchiligi sohasidagi ilmiy qarashlar hamda nazariy 
konsepsiyalarni o‘rganish maqsadida ilmiy adabiyotlarni tahlil qilish usulidan foydalanildi. Xususan, xorijiy 
va mahalliy iqtisodchi olimlarning soliq siyosati, soliq nazorati va soliq ma’murchiligi samaradorligi bo‘yicha 
qarashlari o‘rganilib, ularning ilmiy xulosalari umumlashtirildi.

T A H L I L  V A  N A T I J A L A R
2026–2030-yillarda soliq ma’murchiligi va soliq organlarini rivojlantirish strategiyasi “O‘zbekiston – 2030” 

strategiyasiga muvofiq ishlab chiqilgan. Mazkur hujjat soliq organlari faoliyatini sifat jihatidan yangi bosqichga 
olib chiqish, soliq xizmatlarini raqamlashtirish jarayonlarini izchil davom ettirish, hisobotlarni soddalashtirish, 
ma’murchilikda shaffoflikni ta’minlash hamda inson resurslaridan foydalanish samaradorligini oshirishni ko‘zda 
tutadi.

Soliq tizimida mavjud resurslardan oqilona foydalanish va tadbirkorlik subyektlariga xizmat ko‘rsatish 
sifatini oshirish yo‘lida quyidagi tizimli muammolarni bartaraf etish talab etiladi:

Birinchidan, soliq to‘lovchilarga ko‘rsatilayotgan xizmatlarning xalqaro standartlarga to‘liq javob bermasligi, 
xizmat ko‘rsatishning yagona modelining ishlab chiqilmaganligi hamda bepul soliq maslahatlari berish tizimining 
yetarli emasligi;

Ikkinchidan, daromadlarni yashirish va soliqdan bo‘yin tovlash sxemalarining mavjudligi, yashirin iqtisodiyot 
hajmining yuqoriligi natijasida sog‘lom raqobat muhitining buzilishi;

Uchinchidan, Yagona milliy audit rejasi (National Audit Plan) va Muvofiqlikni yaxshilash rejasining 
(Compliance Improvement Plan) joriy etilmaganligi, bu esa tizimli soliq xavflarini bartaraf etish samaradorligiga 
salbiy ta’sir ko‘rsatayotganligi;

To‘rtinchidan, raqamlashtirish darajasi yuqori bo‘lishiga qaramay, tashqi manba ma’lumotlaridan foydalanish 
va qo‘shimcha soliq bazasini aniqlash bo‘yicha tahliliy jarayonlarning yetarli darajada tashkil etilmaganligi;

Beshinchidan, kadrlar salohiyatini rivojlantirish bo‘yicha yaxlit siyosatning mavjud emasligi va zamonaviy 
boshqaruv usullarining yetishmasligi natijasida hududiy organlarda kadrlar qo‘nimsizligining saqlanib 
qolayotganligi.

Strategiyaning maqsad va vazifalari quyidagilardan iborat. Strategiyaning bosh maqsadi – 2030-yilga 
qadar xalqaro reytinglarda soliq siyosati va ma’murchiligining qulayligi bo‘yicha O‘zbekistonning dunyodagi 
eng ilg‘or 50 ta davlat qatoridan joy olishini ta’minlashdir. Ushbu maqsadga erishish uchun quyidagi ustuvor 
vazifalar belgilangan:

•	 barqaror soliq tushumlarini ta’minlash va soliq xizmati ko‘rsatishni yangi bosqichga olib chiqish;
•	 soliq maslahatlari tizimida innovatsion yondashuvlarni joriy etish, soliq madaniyatini yuksaltirish orqali 

soliq bazasini kengaytirish;
•	 budjetga qo‘shimcha manbalarni shakllantirish, soliqdan bo‘yin tovlash sxemalarining oldini olish va 

tadbirkorlar uchun soliq majburiyatlarini bajarishda qulay sharoitlar yaratish;
•	 “Big Data” texnologiyalari, sun’iy intellekt va avtomatlashtirilgan tizimlar yordamida analitik tahlillarni 

kuchaytirish;
•	 inson resurslarini boshqarishning zamonaviy tizimini joriy etish, operatsion xavflarni aniqlash, baholash 

va ularni minimallashtirish strategiyasini amalga oshirish.
2026–2030-yillarga mo‘ljallangan Strategiyada belgilangan vazifalarni hayotga tatbiq etish maqsadida 

quyidagi strategik yo‘nalishlar bo‘yicha chora-tadbirlar amalga oshiriladi.
“Xizmatga yo‘naltirilgan” yondashuv va shaffoflikni ta’minlash
Soliq organlari faoliyatida soliq to‘lovchilarga xizmat ko‘rsatishning sifat jihatidan yangi modelini joriy etish 

doirasida quyidagilar nazarda tutilgan:
•	 soliq to‘lovchilarning murojaatlariga tezkor javob berishning yagona tizimini yaratish orqali “birorta 

savol javobsiz qolmasligi” tamoyilini amaliyotga joriy etish;
•	 soliq organlariga bo‘lgan ishonchni baholash maqsadida mustaqil so‘rovnomalar o‘tkazish va natijalarni 

jamoatchilikka e’lon qilib borish;
•	 soliq ma’murchiligidagi muammolar, tahliliy ma’lumotlar va xavf-xatarlar bo‘yicha batafsil hisobotlarni 

har chorakda rasmiy veb-saytda e’lon qilish;
•	 ortiqcha to‘langan soliqlarni qaytarish jarayonini soddalashtirish uchun Yagona g‘azna hisob raqami 

tizimidan samarali foydalanish hamda soliq hisobotlarining barqarorligi prinsipini ta’minlash;
•	 yuqori daromadli jismoniy shaxslarning daromadlari bo‘yicha yagona elektron ma’lumotlar bazasini 

shakllantirish.
Soliq xatarlarini boshqarish (CRM) va sog‘lom raqobat muhitini shakllantirish
Soliq majburiyatlariga rioya etishni ta’minlash va “Compliance risk management” tizimi sifatini oshirish 

yo‘nalishida quyidagi tadbirlar amalga oshiriladi:
•	 sohalar kesimida soliq xavflarini aniqlash va ularni bartaraf etish bo‘yicha kompleks Milliy audit rejasi 

hamda Muvofiqlikni yaxshilash rejalari (CIP) har yili ishlab chiqish;
•	 idoralararo axborot almashinuvi orqali norasmiy faoliyat ko‘rsatayotgan subyektlarni aniqlash va ularni 

ro‘yxatga olish jarayonlarini avtomatlashtirish;
•	 soliq to‘lovchilarning xatti-harakatlarini bashorat qiluvchi CRM modullarini va audit uchun nomzodlarni 

tanlash algoritmlarini yangilash;
•	 tadbirkorlik subyektlarining barqarorlik reytingini yuritish tartibini takomillashtirish hamda kameral 

nazorat samaradorligini oshirish;
•	 soliq qarzdorligini qarzdorning shaxsiy g‘azna va maxsus hisobvaraqlaridan so‘zsiz undirish hamda 

mol-mulkka taqiq qo‘yish bo‘yicha vakolatlarni optimallashtirish;
•	 soliqqa oid huquqbuzarliklar bo‘yicha vaziyatli qo‘llanmalarni muntazam e’lon qilish orqali soliq 

to‘lovchilarning xato va kamchiliklarga yo‘l qo‘ymaslik choralarini ko‘rish.
So‘nggi yillarda O‘zbekiston iqtisodiyotini modernizatsiya qilishda soliq ma’muriyatchiligini isloh qilish 

ustuvor vazifaga aylandi. Yangi tasdiqlangan chora-tadbirlar rejasiga muvofiq, soliq tizimida tub burilish 
yasaydigan bir qator texnologik va huquqiy o‘zgarishlar amalga oshiriladi.

1.	 Audit va nazoratda “aqlli” algoritmlar. Soliq auditi uchun nomzodlarni tanlash inson omilisiz, to‘liq 
avtomatlashtirilgan algoritmlar asosida amalga oshiriladi.

2.	 Ma’lumotlar yaxlitligi va idoralararo integratsiya. Soliq qo‘mitasi, Statistika agentligi va Adliya vazirligi 
o‘rtasida uzluksiz ma’lumot almashinuvi yo‘lga qo‘yiladi.

3.	 Xalqaro standartlar va OECD talablari. Soliq ma’lumotlarini avtomatik almashish, soliq bazasini 
kamaytirish va foydani olib chiqib ketishga qarshi kurashish hamda uch darajali hujjatlashtirish tizimini joriy 
etish lozim.

4.	 Moliyaviy tranzaksiyalar nazorati va shaffoflik. Bank kartalaridagi shubhali aylanmalarni aniqlash 
bo‘yicha avtomatlashtirilgan monitoring mexanizmlari joriy etiladi.

5.	 Kiberxavfsizlik va kadrlar salohiyati. Soliq qo‘mitasi xodimlari uchun kiberxavfsizlik va shifrlash usullari 
bo‘yicha muntazam o‘quv-treninglar tashkil etiladi.

6.	 Soliq monitoringi: nazoratdan hamkorlikka o‘tish. Masofaviy soliq monitoringi tizimi joriy etilib, yirik soliq 
to‘lovchilar bilan hamkorlik asosida nazorat mexanizmlari takomillashtiriladi.

7.	 Raqamli iqtisodiyot va elektron tijoratni tartibga solish. Elektron tijorat va xizmatlar sohasini soliqqa 
tortish mexanizmlari takomillashtiriladi.

8.	 Ma’lumotlar bazasini optimallashtirish (OLTP va OLAP). Kundalik tranzaksiyalarni tezkor qayta ishlash 
hamda murakkab tahliliy ma’lumotlarni tayyorlash uchun tizim takomillashtiriladi.

9.	 Infratuzilmani modernizatsiya qilish va kadrlar malakasi. Soliq ma’muriyatchiligini to‘liq raqamlashtirish 
uchun moddiy-texnik baza yangilanadi va ilg‘or xalqaro tajribalar amaliyotga tatbiq etiladi.

X U L O S A  V A  T A K L I F L A R
O‘zbekiston soliq tizimida mo‘ljallangan islohotlar soliq ma’muriyatchiligini tubdan transformatsiya qilishga 

qaratilgan. Asosiy e’tibor “inson omili”ni kamaytirish va jarayonlarni to‘liq raqamlashtirishga qaratilmoqda:
Soliq auditi va monitoringi endilikda subyektiv yondashuvdan voz kechib, ma’lumotlar tahlili (Big Data) 

hamda avtomatlashtirilgan algoritmlarga tayanadi. Bu halol soliq to‘lovchilar uchun ma’muriy yukni kamaytiradi.
OECD standartlari va BEPS talablarining joriy etilishi milliy iqtisodiyotning shaffofligini oshiradi hamda 

xalqaro maydonda O‘zbekistonning investitsiyaviy jozibadorligini mustahkamlaydi.
Ma’lumotlar bazasining OLTP va OLAP tizimlariga ajratilishi hamda kiberxavfsizlikning kuchaytirilishi soliq 

organlarining tahliliy salohiyatini yangi bosqichga olib chiqadi.
Elektron tijorat va bank tranzaksiyalarining masofaviy nazorati yashirin iqtisodiyot ulushini qisqartirish 

hamda soliq bazasini kengaytirishda asosiy drayver bo‘lib xizmat qiladi.
Xulosa o‘rnida aytish mumkinki, ushbu chora-tadbirlarning kompleks amalga oshirilishi davlat budjeti 

daromadlarining barqarorligini ta’minlash bilan birga, soliq to‘lovchilar uchun qulay va adolatli raqamli muhitni 
shakllantiradi.

Xorijiy tajribani o‘rganish natijalari soliq siyosati samaradorligini baholash bo‘yicha ko‘p komponentli 
mualliflik yondashuvini shakllantirishga imkon berdi, xususan:

•	 umuman iqtisodiyotga soliq yukining darajasini real baholash uchun soliqqa tortilmaydigan yoki imtiyozli 
oborotlar, obyektlar hamda alohida soliq to‘lovchilarning tarmoqlari va guruhlari bo‘yicha yondashuvning 
ahamiyatliligi;

•	 davlat faoliyatini ta’minlash uchun davlat budjeti daromad qismida soliq tushumlari prognoz 
ko‘rsatkichlarini kafolatlangan holda ta’minlash;

•	 soliq risklarini kamaytirish;
•	 resurs yondashuvidan foydalanish va maqsadli yondashuv orqali amalga oshirilayotgan soliq 

siyosatining sifati hamda belgilangan maqsadlarga erishish.
Yuqorida keltirilgan takliflar O‘zbekistonda soliq ma’murchiligini yanada takomillashtirish va raqamlashtirish 

amaliyotini joriy etish orqali soliq ma’murchiligini rivojlantirishga xizmat qiladi, deb hisoblaymiz.

